Administrazio idazkiak Nafarroan

Jose Mari Satrustegi

Euskal testu zaharren harrobi emankorra izan ohi da Nafarroa. Izkribu gehienak erlijio gaiez diren arren, administrazio arloko lekukorik ere badago, han-hemenka, eta azken atal honen berri ematea eskatu zait hemen. Bilduma osoaren zerrenda egiteko asmorik gabe, neuk eskuartean ditudan testu batzuen berri emango dut lau ataletan banatuz gaiak:

1) Gutunak.

2) Eraikuntza laneko kandela

3) Kargu-aldatzeko akta

4) Ordenantzak. 

1. Gutunak

Hegoalde eta Iparraldeko estatu espainiar eta frantsesaren muga izateaz bestalde Pirinio mendia, hizkuntza ofizial biren harresia ere bada. Alde bietako jendeek, halere, bizibide berdina, aldamen auzoen arteko arazo arruntak eta harremanetarako hizkuntza bera zutenez, bulego ofizialetan sartzerik ez zuen euskara alegia, ez da harritzekoa euskal testuak aurkitzea mugaz bi aldetako administrazioetan.

Hori dela-eta, XVIII. mendeko hamar euskal gutunen berri soila emango dut txosten honetan. Dokumentuen kokagunea, Baztango eta Berako udalak. Eskutitzen iturriak, Sara laurekin, Baigorritik dator bat eta Donibane Lohizunekoak dira beste bostak. Gai oso desberdinak ukitzen dituzte.

I

Sara: 1. gutuna.

Herri honetako abeltzainek bazuten Baztango mendietara abereak bidaltzeko eskubidea, baina 1773. urtean azienda gorria bahitu zieten azpilikuetarrek.  Abereak askatzeko eskatzen da gutunean “guerta estadien amoreac gatic herri hauquien arthean gauza destra ordenarioric Çu ta ny fiador garen arthe  huntan”. Azienden urteko kopuruaren zerrendarik ez zitzaiela bidali, zioten baztandarrek, eta lehenbailehen ekartzeko eskatzen zuten. Hori dela bide, Sarako J. D. Garat jaunak Baztango Udalaren aurrean arartekotza egitea eskatzen zion gutunean Erratzuko P. J. Etxenike eskribauari.

II

Bi puntu ukitzen ditu Sarako udalburuak 1776an Baztango alkateari zuzendutako izkribuan. Alde batetik Sarako herriak bere oihanetako ezkurrak defendatzen dituela adierazten du, baztandarren jakinerako, eta bestetik, mugako arazo bat salatzen du. Saratarrek ez zuten ongi ikusia Olasu aldean eraikitako etxe bat, gaiztaginen babesleku gerta zitekeelalako, eta etxezain edo maizterra ezartzea eskatzen zuten gutunean, “alamenos ezguendezake hainbertce ardi eta bildox escaz aceman gure artaldetan”.

III

Baztango alkateari eta kargudunei zuzendutako izkribu hau pertsona pribatu baten aldeko eskaria da. Familia apaleko gizon batek bederatzi txerri Ultzamako ezkurrera eramatean Belateko Harluzen sakabanatu zitzaizkion eta isun gogorra jaso zuen nagusiak, “obligatu içan baitcen lau aciendaburu salcerat bertce gainerakoen libratceco”. Aipagarria da eskatzeko modua: “Seguratuac becala gara Jaunac içanen duçuen indulgencia, guiçon miserable horren alderat ceinetan baita presenteco carta  ekharcen duena”. Sinadura bi daramatza 1780ko eskutitzak: “Etchebery yurat, eta Darroquy, greffier Secretarioa”.

IV

Ezkur urtean beste azienda guztiak kendu eta txerrientzat bakarrik uzten zen basoa. Animaliak erretiratzeko egutegi berezia bazuten herriek, baina bazkak berak erakusten zuen, azken finean, noiz zen garai aproposena. Sarako agintariek bazekiten San Migel eguna izan ohi zela abere larriak etxeratzeko muga, baina hamar egun aurreratu zuten 1781. urtean  agindua, ezkur-aldia aurreraturik zetorrela ikusita. Hori da gutunaren mezua.

V

Bidarrai, 1876.

Herriko merak Baztango arduradunei idatzitako izkribu honetan partzuergoko ohituren aldaketa proposatzen die. Baigorrik Erratzu eta Arizkunekin baliatzen zituen mugako bazkak eta muga inguru horietan  aziendari bere buruz ibiltzen uztea nahi dute, egunez artzai frantsesik Baztango lurraldean sartu gabe, baina gauez bertan artaldea biltzeko eskubidearekin. Arau horrek balioko luke, halaber, baztandarren azienda eta artzaientzat Frantziako lurraldean. Ezezko borobila jaso zuen proposamenak.

Donibane Lohizune, 1788.

Oso desberdina da Donibane Lohizuneko bost eskutitzen gaia. Beran egindako lapurreta bat dela medio, mugaz bi aldetako agintariek hartzen dute parte lapurren bahitze lanetan eta, Iparraldean zebiltzanez ohoinak, Donibane Lohizuneko merak emandako berriak jasotzen dira izkribu hauetan.

VI 

Tausin, Udaleko buruak, aditzera ematen dio Berako alkateari espresuki aipatzen dituen pertsona batzuengandik jakina duela, badirela han bost gizon Hegoaldetik joanak ohointza hori egina aitortu dutenak. Zehatz-mehatz ematen dira berriemaileen izen, lanbide eta lekukotasuna. Gutun honen testua da denetan luzeena. Lerro batzuk ezabaturik daude eta mezua ez da hain argi ikusten.

VII

Beran ostutako katilu zilarrezkoa Baionako ostatu batean saldua izan zela, esaten da izkribuan. Saldu zuen emakumea preso zegoen. Beste lapurrei buruz berri gutxi. Hogei bat gaiztagin egon arren espetxean, Berako lapurretakorik ez zegoela haien artean, dio gutunak. Lurralde hartan zeuden errudunak harrapatzeko itxaropena ez zuen galtzen, halere, herriko merak.

VIII

Gaizki-ulertu baten ondorioz, Iparraldeko gizon bat atxilotu zuten Etxalarren lapurren taldekoa zelakoan. Donibane Lohizuneko mera bere herritarraren alde atera zen, eta izkribu honen bidez aditzera ematen die Nafarroako arduradunei, Paul Serrat hori, burua galdu eta etxetik joandako gizon ona dela eta pozten dela agertu izanaz.

IX

Zilarrezko katilua saldu zuen emazteak ontzia eman zion gizon espainiarra salatzen du, oihal ostuarekin egindako atorra Baionan duen alabari ematen ikusi zuela esanez. Lapurrak Urruña aldean zebiltzan susmoa indartuz doa beraz, eta Caupenak markes jaunak emana du atxilotzeko agindua.

X

Aipatutako emakumearen bidez joan ziren arduradunak Urruñan Mariabaitako bordara eta bertan aurkitu zituzten ohoinen oihaleko bi atorra eta berak saldu zuela bestea, aitortu zuen gizonak. Preso eraman zuten, eta zer egin behar duten orain geldetzen dute.  

2. Eraikuntza lanen kandela

Administrazioko izkribu jakingarriak dira Ultzamako Eltzaburun maisuaren etxea eraikitzeko 1796an notarioz sinatutakoak. Juan Jose Ihaben eta Martin Erbiti jaunek sortutako fundazioaren bidez Eltzaburu, Ilarregi, Juarbe eta Auzako haurrentzat eskola-etxea egiteko kandela egin zen eta bi dokumentu aurkeztu ziren harginaren eta zurginaren eginkizunak zehazten zituztenak. Hamar puntu ditu zurginaren dokumentuak eta hiru harginarena. Euskaraz eta erdaraz idatzi ziren ofizioko hiztegi aberatsa dakarten testuok. 

3. Kargu-aldatzeko akta

Zildotz (1773)

Nafarroako herri txikietan, berandu arte, urtero aldatzen zen udal edo kontzejuburua. Urteberri egunean ematen zitzaion aginte-makila kargudun berriari. Zildotz Ezkabarten herriko arma, neurgailu eta tresnak ere eman zizkioten Juan Suescun jaunari ziurtagiri baten bidez. Honela dio aktak:

“Milla eta zazpitan aun eta yrutan oguei eta amiru guaren urtean;  celaric Rejidore Juan de Suescun.

Gostumbrazen zen bezala entreguatu zizaizquio vrte beri egunerequi Auzoco Armac; eta artuzitue por Inmentario; Zerenguatic Alziñeco urte zenbaitez falatatu ziren zenbait paper.

Eta alaber uztenduenean Rejidoretasuna gauzac, eta lomismo Berze gaiñaraco vrtetan escatuco zaizquio entreguatu zizaizquion Rejidore denari entreguatuco zaizquio gauzac eta lomismo escatu.

Eta orai esplica dechagun zer diraden gauza abec:

Dirade Erregua eta Erregu erdia eta gaizurua eta Almotea; eta Alaver dirade Pinta eta Pinterdia eta quartilloa; eta alaber dirade Pisu rromanoac.

Eta pisu balazac Ganchodunac eta Piso Arriac dirade Sei libracoa eta Iru Libracoa eta bi Liberacoa eta Liberacoa eta Libera erdia eta quartrona yaguo zartagi bat”.

Atzean hau dio: “Eta alaber dirade escopeta bat eta yru cañon suelto eta pica bat eta zanca bat”.

4. Ordenantzak

Goizueta (1825-1897)

Bi garaitako ordenantzak agertu dira Goizuetako udaletxean. 1825ekoak erdaraz idatzitako itzulpen baten zirriborroak dira. Izenburuak dio: “Ordenanzas...que se publicarán todos los años desde el púlpito de su parroquial con el primer domingo de cada año en lo regular a la hora del ofertorio de la misa popular”.

Hamahiru artikulu ditu lehen dokumentuak.

Lizarrak landatzeari buruz emandako bando solte bat 1848koa da.

1897.eko Ordenantzak

Laurogeita zazpi artikulu eta hiru azken-erabaki orokorrek osatzen dute hogeitabost orrialdeko eskizkribu luzea. Azken lerroetan dator 1897ko data.

Harritzekoa da edukien sailkapena. Artzai eta nekazari herria izan arren Goizueta, dokumentuaren heren bat aski da mendien baliapenaz, animalien gobernuaz eta udal eremuko muga eta arazoez arautzeko (63-84). Beste bi herenak kale gorriko biziari dagozkio. Ostatuek bete behar dituzten baldintzak, adibidez, zehatzak dira. Bisitarien duintasuna zaindu behar zuten, besteak beste, “alperrei, desertoreari eta bide gaistoan dabiltzan gende guciari” sarrera debekatuz (1-6). Ezin zuten kanpoko eskaleek herrian limosnarik eskatu, eta herriko behartsuek Udalaren baimenarekin (25).

Armak erabiltzerik ez zegoen, noski, eta ihauterietan “debecatua gelditcen da eramatea edo ebilcea Magistraduen trageac, Apaicenac, Militarrenac edo beste edocin uniformeac (9)”. 

Besteak beste “debecatua guelditcen dá jartcea cale publicoetan pelota jocoric, boenic edo beste edocin claseric estorba dezaqueanic gendearen ebillera. Joco oyec solamente izango dute libertadea jarceco lecu señalatuetan edo erritic kanpoan (30)”.

Ordenantzen mundua ez da bakarrik administrazio idazkien aldetik jakingarria; batez herri ohituren eta jendearen kezka nagusien historia aztertzeko iturri aberatsa dira.

Agertu diren euskal testu zibil guztien bilduma egin beharko da noizbait.

